
Is eagraíocht Ghaeilge é Fíbín atá
bunaithe i gConamara ón mbliain
2003, ag speisialú i soláthar na
drámaíochta ar ardchaighdeán i
nGaeilge do pháistí de gach aois,
trí úsáid a bhaint as meascán
nuálach drámaíochta agus
puipéadóireachta le chéile ar an
aon ardán amháin leis an aidhm
Gaeilge a spreagadh sa lucht
féachana le siamsaíocht uathúil
agus níl tada feicthe agam cosúil
leis riamh, agus ní cheapaim go
ndéanfaidh mé aon rud cosúil leis
riamh arís. 

Nuair a thosaigh mé ag obair
le Fíbín ag tús an tsamhraidh,
bhí a fhios agam go mbeadh sé
éagsúil ó aon rud eile a bhí
déanta agam go dtí sin ach ní
raibh a fhios agam go mbeadh sé
ar cheann de na nithe is
craiceáilte agus is fearr a tharla
sa saol go dtí seo dom. Seó faoi
stair na teanga é Finscéalta Fíbín
scríofa agam féin agus ag an
mbeirt aisteoirí eile a bhí in
éineacht liom, John Ó
Ciardhubháin as Cluain Dolcáin
i mBaile Átha Cliath agus Ray
Cuddihy as Dún ar Aill i
gContae Chorcaí agus ag ár
stiúrthóir, Brendan Murray.  Bhí
mé féin agus an bheirt aisteoirí
eile ag déanamh camchuairte

timpeall na tíre ar feadh an
tsamhraidh ag dul ó Bhaile
Bhuirne i gCorcaigh go dtí
Machaire Rabhartaigh i nDún na
nGall agus gach áit idir eatarthu!
Is lucht féachana de dhéagóirí
gan mórán Gaeilge a bhí againn
den chuid is mó agus is deacair a
gcuid suime siúd a choinneáil ar
feadh uair an chloig i dteanga
nach dtuigeann siad ach ba é sin
an dúshlán a bhí romhainn.
Rinne mé rudaí nach ndearna
mé cheana san aisteoireacht ar

nós puipéadóireachta agus
briseadh an cheathrú balla, sin
labhairt go díreach leis an lucht
féachana i rith an seó. Ní
dhéanfaidh mé dearmad go
brách ar an méid a d’fhoghlaim
mé agus tá go leor buíochais
agus creidmheasa ag dul do
Dharach Ó Tuairisg, Brendan
Murray agus do Mhícheál Ó
Domhnaill atá ag cur seirbhís
uathúil siamsaíochta ar fáil trí
Ghaeilge.

Bhí aisteoireacht déanta agam cheana ag aisteoireacht ar an scáileán ar an
sobalchlár Aifric agus le cúpla gearrscannán agus tá mé ag aisteoireacht ar
stáitse ó bhí mé sna naonáin bheaga i Scoil Cholmcille, an Tulaigh, agus

an bealach ar fad tríd an meánscoil i gColáiste Cholmcille in Indreabhán.  Ach,
fiú ó thosaigh mé ar an tríú leibhéal in Ollscoil Chathair Bhaile Átha Cliath go
dtí an samhradh seo, ní dhearna mé seó ná aisteoireacht cosúil leis an seó
samhraidh ag Fíbín (Finscéalta Fíbín) do na coláistí samhraidh ar fud na tíre.

Eoin Ó Dubhghaill

Radharc as Finscéalta Fíbín.

Scoil Cholmcille na Tulaí
- an scoilbhliain 2010/11 i bpictiúir

2Biseach2011

Tigh Dhurcáin
OLLMHARGADH  &  OIFIG AN PHOIST
An Tulaigh, Baile na hAbhann,
Co. na Gaillimhe.

Ní raibh an cath caillte, áfach, mar
bronnadh an “CREST award” ar an
scoil de bharr an éachta a rinne siad.
Ba é seo an chéad uair riamh ar
bronnadh an gradam seo in Éirinn
agus ba bhródúil an grúpa ó Scoil na
Tulaí agus a gcuid tuismitheoirí ag
glacadh lena ngradam ón Uachtarán
Máire Mhic Giolla Íosa i gColáiste
Phádhraic ar an 22ú lá de mhí
Feabhra. 

An Brat Glas
Le dhá bhliain, tá Rang a 6 ag obair go
dian dícheallach ag iarraidh an Brat
Glas a bhaint amach don scoil.  Ba é
an Múinteoir Máirtín Breathnach a
ghríosaigh muid ar fad le bheith níos
cúramaí le hathchúrsáil timpeall na
scoile.  Thóg an Múinteoir Brian agus
an Múinteoir Caroline cúram ar an
ngairdín scoile agus thug siad an-
treoir do na gasúir agus iad i mbun
plandáil bláthanna agus glasraí.
Faraor, ní féidir a rá le fiailí nach
bhfuil cead acu fás agus tá muid faoi
chomaoin ag Bríd Ní Fhinneadha a
rinne an-obair chun iad a choinneáil
faoi chois. B’fhiú an tairbhe an
trioblóid; tá ár gcéad Bhrat Glas
bainte amach againn. Bhailigh beirt
den choiste – Oisín Barker agus
Eoghan Scott – mar aon leis an
Múinteoir Máirtín Breathnach agus
an Príomhoide Fil Uí Dhubhghaill an
Brat Glas ag ócáid san Galway Bay
Hotel ar an 22ú lá de Bhealtaine.
Chroch an Seanadóir Trevor Ó
Clochartaigh an Brat Glas ar an 10ú lá
de Mheitheamh agus ar an lá céanna
sheol sé suíomh idirlín na scoile.

Cluiche Ceannais Chomórtas
Chumann na mBunscol

Dé Luain, an 13 Meitheamh 2011,
d’imir foireann camógaíochta na
scoile sa chluiche ceannais de
chomórtas Chumann na mBunscol ar
Pháirc Choláiste Chonnacht sa
Spidéal. Ba iad na cailíní as Gaelscoil
Mhic Amhlaigh a bhí inárn-aghaidh
agus thuig muid arfad go mbeadh a
ndóthain le déanamh ag foireann na
scoile seoleis an gceann is fearr a
fháil orthu mar go mba iad cailíní
Chnocna Cathrach a thug leo
CornTG4 i mí Bealtaine. BaéMáirtín
Ó Dubhghaill, Cathaoirleach
Chumann Camógaíochta Chois
Fharraige a bhí i mbun na feadóige.
Ní raibh mórán idir na foirne agus
thug cailíní na Tulaí an chraobh leo

agus aon chúl amháin le spáráil acu –
1-9 in aghaidh 3-0. Comhghairdeas
leis an dá fhoireann.

Drámaíocht
De bharr na drochaimsire, níor
léirigh an scoil aon dráma i Halla na
Tulaí don Nollaig i mbliana. Bhí Féile
Scoildrámaíochta na Gaillimhe ar
siúl i Seanscoil Sailearna ón 14-18
Feabhra agus bhí chuile ghasúr sa
scoil páirteach ann.  Cúig dhráma ar
fad a chuir an scoil ar an stáitse:
Naíonáin Bheaga (Na Trí Mhuicín),
Naíonáin Mhóra (Lá Breithe an
Chircín Rua), Rang 1&2 (Cochaillín
Dearg ar Strae) Rang 3&4 (Beiní
Bruscar) agus Rang 5&6 (Traí).
Bronnadh an gradam don dráma
nuascríofa ab fhearr ar an Múinteoir
Méadbh Ní Fhoighil don dráma
“Cochaillín Dearg ar Strae”.

D’éirigh le ceithre cinn de na
drámaí an bua a bheith acu ina
gcomórtas féin agus fuaireadar
ainmniúchán chun páirt a ghlacadh i
gCraobh Chonnacht den fhéile a bhí
ar siúl i Seanscoil Sailearna i mí
Márta.  Bhí an-ríméad ar fad orainn
nuair a fuair trí cinn de na drámaí
ainmniúchán chun páirt a ghlacadh i
gCraobh na hÉireann a bhí ar siúl sa
Muileann gCearr i dtús an Aibreáin
agus ríméad níos mó fós nuair a
bhuaigh Rang 1&2 agus na Naíonáin
Bheaga Craobh na hÉireann.  Ina
theannta sin, bronnadh an gradam
don Bhunscoil Ghaeltachta ab fhearr
ar an scoil ag bronnadh na
nduaiseanna i bPáirc an Chrócaigh ar
an 11 Bealtaine.

Foireann Peile na gCailíní ar éirigh leo an Chraobh a chrochadh leo i
gComórtas Chumann na mBunscol ar an gCeathrú Rua i Mí na Bealtaine.

Cuid de Chlub Óige Lurgan ag Oireachtas Chaisleán an Bharraigh 2000. Sa
bpictiúr tá Katie Breathnach, múinteoir i Scoil na Tulaí agus Méadhbh Ní
Fhoighil, iar-mhúinteoir de chuid na scoile.

